
PROGRAMA No. 0461 

ROMANOS 

Cap. 3:10 - 23 

              Maitei angirữ che rendúva. Ñañepyrữ ñande estudio  Romanos rehegua. Ko árape  

ñamyesakȃvéta ko capítulo 3.  Ko árape ñañe’ẽvéta pe angaipa apóstol Pablo oñe’ẽva rehe ko 

capítulo 3pe, Romanospe. 

Apóstol Pablo ko’ápe he’i yvypóra oguereko angaipa ha oikotevẽ peteî salvador rehe.  

Jaguereko ko capítulo 3pe, peteî Cañón Tuicháva, ha péva rehe ñañe’ẽta amo gotyove. 

Ñepyrurȃ, Pablo omohu’ȃ pe angaipa rehegua, he’ívo Ñandejára ombojovakétaha yvypórape. 

Ha Ñandejára he’íta moȏpa ohóta yvypóra, opavave tetȃgua.  Nde ha che avei, angirữ che 

rendúva, Ñandejára renondépe jaguereko angaipa. 

Upe rire apóstol Pablo ñande gueraháta pe Ñandejára ñane mongueratahápe. Ha añetehápe 

ñane mongueráta ñande espíritupe.  Upépe pe Pohȃnohára ipokatúva ñane pohȃnóta. Pévape 

ñaḡuahe ko’aḡa, ha péva mboyve ha’éta ndéve jaguerekoha 14 mba’e vai ñande rekovépe.  Umi 

6 ha’e pe Juez renondépe, ha umi 8 mba’égui pe Pohȃnohára ipokatúva he’i ñande rasyha.  

Ñamano mbotaite mba’asýgui.  Añetehápe pe angaipa ñande juka. Jahecháta ko’aḡa pe versículo 

10pe apóstol Pablo he’i opavave ñande rasy, angaipágui: 

Romanos 3:10 “Ñandejára kuatia he'i voi:“Ndaipóri peteĩ heko jojáva!” 

 

Jahecháta ko’ápe mavavéva ndojapói iporȃva.  Pe jajapo iporȃva ha teko joja he’ise peteî 

mba’énte.  ¿Mba’épa he’ise ñande reko joja? He’ise ñaime porȃ.  ¿Ñaime porȃ máva ndivepa?  

Ñaime porȃ vaerȃ Ñandejára ndive.  Nde angirữ che rendúva, reime porȃse ramo Ñandejára 

ndive, rejapo vaerȃ pe ha’e he’i háicha. 

Pe Ñandejára salvación jaguerovia térȃ nahániri.  Ñandejára mavavévape ndojopýi oguerovia 

haḡua.  Nde natekotevẽi reguerovia nde rejesalvaséi ramo. 

 “Ndaipóri peteĩ heko jojáva; Ndaipóri peteĩ ojapóva iporȃva,” he’i háicha Ñandejára.  Péva 

raẽte he’i ha’e.  Pe mokȏiha jajuhu pe versículo 11 ñepyrurȃme: 

Romanos 3:11a  “Ndaipóri peteĩ iñakã porãva; 

 

Ambue ñe’ẽme, ha’e he’i mavavéva ndojapói pe iporȃva ojapo vaerȃ. Ñandejára noñeha’ȃi 

okañy haḡua yvypóragui, Ñandejára ojechauka.  Ne mandu’ápa pe apóstol Pablo hei vaekue umi 

ateniensepe pe capítulo 17, versículo 30pe, Hechos de los apóstolespe: “Ñandejára yma oheja 

reínte vaekue yvypóra kuéra kuaa'ỹ, ko'ágã katu he'i opavavépe opa rupi ojevy haguã ha'e 

gotyo.”   Ñandejára ndohejái ohasa reínte umi ojejapo vaíva ko’aḡa rupi.  Ha’e oî ojehecha 

haḡuame chupe ha pe isalvación avei ikatu jahupyty.  Péva ha’e pe he’íva ko’ápe.  Opakuévo pe 

versículo 11pe he’i: 

Romanos 3:11b “ndaipóri peteĩ ohekáva Ñandejárape.” 

Pe religión he’i yvypóra ohekaha Ñandejárape. Ha péva ndaha’éi añetegua pe religión 

omomombyry yvypórape Ñandejáragui. Pe mbohapyha mba’e vai yvypóra ojapóva jajuhu 

oñepyrữvo pe versículo 12 ko capítulo 3gui, Romanospe: 

Romanos 3:12a  “Maymáva oho tape vaíre.” 

¿Rehecha kuaápa? Yvypóra ojavy. Oheja pe tape añetegua. Upe rire he’i pe  versículo 12pe: 

Romanos 3:12  “maymáva peteĩcha heko vai. Ndaipóri ojapóva iporãva, peteĩnte jepe.” 

 

Pe ndojapói iporȃva, ko’ápe oñembojoja pe yva hi’aju rasámava rehe. He’ise ndaikatu véima 

ojeporu.  Péicha ha’e yvypóra rekove.  Péicha he’i Ñandejára, pe  Juez ombojovakétava 

yvypórape.  Opakuévo pe versículo 12pe he’i: 

Romanos 3:12  “Maymáva oho tape vaíre, maymáva peteĩcha heko vai. Ndaipóri ojapóva  

iporãva, peteĩnte jepe.” 

 

Kóva ha’e pe irundy mba’e vai jajuhúva yvypóra rekovépe. Ndaipóri ikatúva oipytyvȏ  

hapichápe.  Jesucristo he’i umi  religioso kuérape Mateo capítulo 15, versículo 14pe: “Pejeheja 

chugui kuéra. Ha'e kuéra niko hína ohecha'ỹva oisãmbyhýva ohecha'ỹvape avei. Ha pe 

ohecha'ỹva oisãmbyhy ramo ambue ohecha'ỹvape, mokõivéva ho'áne katuete yvykuápe.”  Ha 

péva ohechauka mba’éichapa yvypóra rekove. Péva Ñandejára voi he’i. 

Pablo ohechauka ñandéve yvypóra hasy ijespíritupe ha oikotevẽ oñepohano. Pe versículo 13 

ñepyrurȃme jahecha kuaa pe he’íva: 

Romanos 3:13  “13Ijahy'o, tyvy ojepe'a vaicha, pe ikũ ijapu, ikũ guýpe oñongatu mbói rendy.” 

 

Jaha ramo doctorpe, ñepyrurȃ ñane mbojuru pe’a, upe rire ohecha ñande ahy’o peteî patula’i 

reheve. Ha Ñandejára ojapo péicha avei yvypóra ndive.  Ha nde reikuaáma pe he’iva: “Ijahy'o, 

tyvy ojepe'a vaicha.” 

Ñandejára omañávo ñande rehe, angirữ che rendúva, nde’íri ñande jukyha.  Péva ha’e pe 

Pablo he’íva ko’ápe.  Upe rire he’i: “pe ikũ ijapu.”  Ha péva ha’e pe mokȏiha mba’e. 

Pe doctor ojapo háicha he’ívo “ñanohẽ haḡua ñane kữ”. Péicha ojapo avei Ñandejára ñande 

rehe.  Ha Ñandejára ohechávo ñane kữ,  ¿Reikuaápa mba’epa he’i? “ikũ guýpe oñongatu mbói 

rendy.” 

Angirữ che rendúva, ñane kữ rupive ikatu ñambyai ñande rapicha rekove.  Umi ñe’ẽ rei heta 

ñande rapichápe oheja vai. He’i ko’ápe: “pe ikũ ijapu.”  Upe rire he’i: “ikũ guýpe oñongatu 

mbói rendy.”  ¡Angirữ che rendúva, mbovy mba’e añápa oî yvypóra jurúpe! 

Ñamoñe’ẽ pe versículo 14 ko capítulo 3gui,  Romanospe:  

Romanos 3:14 “14Ijuru katu henyhẽ tie'ỹ ha py'arógui. 

 

Péva ha’e irundyha mba’e ohecháva pe Pohȃnohára ikatupáva. He’i pe yvypóra juru henyhẽ 

ñe’ẽ vaígui.  Yvypóra omaldeci mante voi hapichápe.  Pablo he’ive umi versículo 15 ha 16pe, 

jajuhuhápe pe 5ha mba’e ohecháva Ñandejára: 

Romanos 3:15-16 “ápe ha pépe oñohẽ tuguy, mamo oiko hague rupi 16oheja ñehundi ha 

tekotevẽ 

 

          ¡Tuichaite mba’e ko mbo’epy jajuhúva ko’ȃva versículope: “ápe ha pépe oñohẽ tuguy, 

mamo oiko hague rupi 16oheja ñehundi ha tekotevẽ 17ha ndoikuaái py'a guapy.” 

Ko’ápe jaguereko pe poteîha mba’e. “ha ndoikuaái py'a guapy.”  Yvypóra ndoikuaái py’a 

guapy.” Ñamañante vaerȃ yvypóra rekovépe jahecha haḡua ko’ȃva mba’e.  Ñamoñe’ẽ pe 

versículo 18pe he’íva: 

Romanos 3:18 “Araka'eve nde'íri ojekyhyje vaerãha Ñandejáragui.” 

 

Kóva ha’e pe opakuevogua. Ha’ete apóstol Pablo he’ipaitéva pe yvypóra angaipa. Yvypóra 

ndokyhyjéi Ñandejáragui. Oiko ku Ñandejára ndoikovéi ramo guáicha. Ha oñemoî voi Ñandejára 

rehe! 

Ñaḡuahe ko’aḡa pe opakuevogua he’íva Pablo pe angaipa rehe pe versículo 19pe ko capítulo 

3gui, Romanospe: 

Romanos 3:19 “Jaikuaa tembiapoukapy iporãha umi hese oikóvape guarãnte, opavave 

okirirĩ haguã ha Ñandejára ombojovake haguã yvy tuichakue! 

Nde ndaikatúi nde reko joja pe ley rupive.  Yvypóra ikatu oiporu pe ley ndaikatúinte ojesalva 

pe ley rupive. Apóstol Pablo he’i pe versículo 20pe. 

Romanos 3:20 “Avave nde'i chéne ojapo hague tembiapoukapy, ha Ñandejára oguerekoha 

chupe heko jojáva ramo. Tembiapoukapy niko oĩ ohechauka haguã ñandéve, ñande angaipa 

apohánteha voi.” 

Ko versículope he’i: “Tembiapoukapy niko oĩ ohechauka haguã ñandéve, ñande angaipa 

apohánteha voi;” péva he’ise ni peteîva yvypóra ndaheko jojái, mavavéva yvypóra ndaikatúi 

ojapopaite pe Ñandejára ley.  Ni peteî yvypóra ndaikatúi ojesalva pe ley rupive.” 

Ñañe’ẽta ko’aḡa pe Cañón Tuicháva rehe.  Apóstol Pablo ko’aḡa oñepyrữ oñe’ẽ pe salvación 

Ñandejára ome’ẽva rehe.  Pe teko joja jaguerekóva jajerovia rupi omyesakȃ opakuévo ko 

capítulo 3.  Pe Ñandejára reko joja ojapóva yvypóra rekovépe. Ñamoñe’ẽ pe versículo 21: 

Romanos 3:21 “Ha ko'ágã, tembiapoukapy'ỹre, Ñandejára ohechauka ñandéve 

mba'éichapa ñane mboheko joja, ha upéva he'i pe tembiapoukapy voi ha umi maranduhára.” 

Kóva ko teko joja ha’e pe Ñandejára ome’ẽva yvypórape imba’e porȃ rupi. Pe ipu’akapa 

háicha mavavéva ndaikatu mo’ȃi ohupyty.  Isaias capítulo 64, versículo 6pe he’i: “Opavave ore 

ky'a vaekue, ore reko potĩ trápo ky'ápe ojogua.Yvyra rogue pirukuéicha ro'a ha ore rembiapo 

vaikue ore reroveve yvytúicha.”  Cristo rupive jahupyty pe teko joja.  Apóstol Pablo he’i 1 

Corintios, capítulo 1, versículo 30pe: “Ha Ñandejára voi katu pene mbojoaju vaekue Jesucristo 

rehe, ha ojapo avei Crístogui ñane arandu, ñande reko joja, ñande reko marangatu ha 

ñañepysyrõ.”  He’i avei  2 Corintios, capítulo 5, versículo 21pe: “Cristo ndojapói vaekue 

mba'eve ivaíva, opáichavo ñande rayhupápe Ñandejára oguereko vaekue chupe iñangaipáva 

ramo, jahupyty haguã teko marangatu Ñandejára ome'ẽva Cristo rupi.”  Iporȃ jahecha kuaa 

Ñandejára rupivénte jahupyty pe teko joja.   

Pe Antiguo Testamentope voi ohechauka ñandéve pe ley ndaikatuiha ñane mboheko joja, 

oñeñohẽ mante vaeȃ mymba ruguy ohechaukámava Jesucristope.  Umi profeta ohecha kuaáma 

pe Cristo ojapótava.  ¿Mba’épa he’ise Isaías, ohai ramo guare pe capítulo 53pe, versículo 1, 6 ha 

10pe he’i ramo guare: “Opavave niko iñangaipa ha mombyry oĩ Ñandejára reko mimbipágui. 

Ovecha okañy vaekuéicha, jaiko vaekue ñane akãre, Ñandejára katu omoĩ ijati'ýre ñane 

rembiapo vaikue. Ovecha okañy vaekuéicha, jaiko vaekue ñane akãre, Ñandejára katu omoĩ 

ijati'ýre ñane rembiapo vaikue. 

  Angirữ che rendúva, pe ley ha umi profeta omombe’u ko Ñandejára reko joja ome’ẽtava 

Cristo Jesús rupive.  Pe versículo 22 pe he’i: 

Romanos 3:22 “Jarovia rupi Jesucrístope, Ñandejára omboheko joja umi ogueroviávape. 

Ndaipóri niko ojoavyha:” 

Angirữ che rendúva, ñaikotevẽ pe Ñandejára reko joja. Opavave ñane angaipa rupi. Ha pe 

Ñandejára reko joja jaguereko  Cristo Jesús rupive.  Ñaime mbaite Jesús rupive.  

Jaguereko pe he’íva ko’ápe opakuévo ko versículo 22 “Ndaipóri niko ojoavyha,”  Ñande 

rupyty opavavépe. Pe versículo 23pe he’i: 

Romanos 3:23 “opavave niko iñangaipa ha mombyry oĩ Ñandejára reko mimbipágui.” 

Jahecha kuaa opavave ñane angaipa. 

Angirữ che rendúva, opavave jajavy. Ñandejára ñane mboheko joja Cristo rupive. Péva ha’e 

pe Ñandejára ome’ẽva ñandéve ha ñañe momba’e vaerȃ hese. 

Aporandu ndéve che angirữ ¿ ndépa reñemomba’éma pe Ñandejára reko joja rehe?  Ikatu 

reñemomba’e rejeroviávo hese, ndaha’éi pe ley ni umi rejapóva rupive. Angirữ che rendúva 

roñembo’e nde rehe rejerovia haḡua ko árape Jesucristo rehe nde Salvador ramo.  Péicha ramo 

añoite ikatu reike Ñandejára yvágape. Ñandejára tane pytyvȏ rejerovia haḡua hese! 

Ko’ápe japytáta ko árape, angirữ che rendúva, Ambue programape ñamyesakȃvéta ñane 

mbo’epy Ñandejára pytyvȏ rupive!  

Ehaíke oréve remombe’úvo mba’éichapa ne pytyvõ ko mbo’epy. Reipota ramo umi nota ha 

bosquejo, ikatu reike reite ore página internet peguápe, kóva ha’e pe 

dirección atravesdelabiblia.org/notas, atravesdelabiblia.org/notas, ha’e jey atravesdelabiblia.org/notas. 

 

Rehenduse jey ramo ko programa, téra ne rehendúi ra’e peteĩva eike 

jey atravesdelabiblia.org/recursos, ha’e jey atravesdelabiblia.org/recursos. 

  

Angirû che rendúva, roha’ãrõ rehai oréve téra embou peteĩ mensaje WhatsApp rupive 0981 521 

200pe  Radio Transmundial Paraguaype, rejerurévo umi nota ha bosquejo ko  programa 

rehegua. Téra ehai oréve internet rupive ko direcciónpeatbparaguay@transmundial.org, ha’e jey 

 atbparaguay@transmundial.org ; roha’ãrõ rehai oréve. Ñandejára tande rovasa porãite. 

